
ABSTRAK

Pengetahuan tradisional merupakan amalan turun-temurun komuniti etnik tertentu
berkaitan dengan cara hidup yang unik bagi etnik tersebut. Ini termasuk penggunaan
sumber semulajadi. Amalan menggunakan serangga dalam kalangan etnik dalam
kehidupan harian dinamakan etnoentomologi. Pendokumentasian maklumat
etnoentomologi didapati sangat kurang dan tiada bukti saintifik mengenai tuntutan
tersebut. Oleh itu, kajian perlu dilakukan untuk memelihara pengetahuan tradisional
daripada terhakis serta menyerlahkan potensi serangga tersebut. Objektif kajian ini
adalah untuk mendokumentasikan pengetahuan tradisional tentang penggunaan
serangga oleh kaum Melayu dan Orang Asli di Semenanjung Malaysia serta
membandingkan hasil kajian dengan maklumat etnoentomologi di Sabah. Di
samping itu, kajian ini juga untuk mengenalpasti penggunaan serangga oleh etnik di
kedua-dua kawasan tersebut. Objektif seterusnya ialah membandingkan maklumat
etnoentomologi di Malaysia dengan di negara-negara lain dan menghasilkan
kompilasi maklumat etnoentomologi di Malaysia. Kaedah yang digunakan dalam
kajian ini ialah temuramah, pencarian atas talian serta pengumpulan spesimen.
Amnya hasil kajian menunjukkan sepuluh order serangga digunakan di Semenanjung
Malaysia sebagai makanan, dalam perubatan dan kepercayaan. Serangga juga
mempunyai kegunaan lain seperti sebagai umpan dan hiburan. Bilangan serangga
yang digunakan di Sabah lebih tinggi iaitu 12 order. Secara keseluruhan, di Malaysia
12 order yang digunakan ialah Hymenoptera; Coleoptera; Orthoptera; Homoptera;
Lepidoptera; Hemiptera; Odonata; Blattodea; Mantodea; Phasmatodea; Diptera dan
Neuroptera, manakala di luar negara sebanyak 13 order; tidak termasuk Phasmatodea
tetapi termasuk Trichoptera dan Plecoptera. Berdasarkan analisis data mendapati
serangga mengandungi mineral, vitamin dan protein yang tinggi. Antara sifat pada
kimia serangga termasuk antiradang dan antibakteria di samping sifat lain.
Pemerolehan data kimia ini boleh menyokong dakwaan responden. Sepuluh spesies
serangga yang lazim digunakan di Malaysia beserta maklumat taksonomi, ekologi,
etnoentomologi dan kimia serangga berkenaan dijadikan kompilasi maklumat



etnoentomologi di Malaysia. Koleksi baucar serangga disimpan di Universiti Tun
Hussein Onn Malaysia. Kesimpulannya, pendokumentasian pengetahuan tradisional
merupakan sesuatu yang sangat bernilai dan kajian saintifik perlu dilakukan terhadap
serangga yang digunakan untuk menyokong maklumat etnoentomologi yang dibuat

oleh responden.

ABSTRACT

Traditional Knowledge (TK) is an inherited practice of specific ethnic communities
related to the unique way of life of the ethnic. These included the use of natural
resources in their daily life and the practice of using insects is known as
ethnoentomology. There is lack of documentation of ethnoenomology and no
scientific evidence of the claim. Therefore, research should be done to preserve the
erosion of traditional knowledge and highlight the potential of insects. The objective
of this study was to document ethnoentomological knowledge by the Malays and
Orang Asli in Peninsular Malaysia and then compared them to those in Sabah. In
addition, this study identifies the uses of insects by ethnics in these two areas. The
next objective was to compare the ethnoentomological knowledge in Malaysia with
other countries and produce a compilation of ethnoentomological information in
Malaysia. The method used in this study were interviews, desktop research and
specimen’s collection. The study revealed ten orders of insects used in Peninsular
Malaysia and 12 orders in Sabah. For both areas, insects were used as food,
medicine, in beliefs and for other purposes such as bait and entertainment.
Throughout Malaysia, 12 insects orders used were Hymenoptera;, Coleoptera;
Orthoptera; Homoptera; Lepidoptera; Hemiptera; Odonata; Blattodea; Mantodea;
Phasmatodea; Diptera and Neuroptera while elsewhere, 13 orders were used with the
addition of Trichoptera and Plecoptera but excluding Phasmatodea. The analysis of
the data found that insects contain minerals, vitamins and proteins. The chemical
properties of insects included anti-inflammatory, antibacterial and others. The
chemical data acquisition can support the claim of the respondents. Ten species of
insects that are commonly used in Malaysia, along with information on taxonomy,
ecology, ethnoentomology and chemical contents were compiled as a documentation
of ethnoentomology in Malaysia. Insect’s voucher collections were deposited at
Universiti Tun Hussein Onn Malaysia. In conclusion, knowledge documentation is
very valuable and scientific studies on insects have to be carried out to support the
claims made by the respondents.

BAB 1

PENGENALAN

1.1 Pendahuluan

Bab 1 adalah mengenai latar belakang kajian, permasalahan kajian, objektif kajian

dan skop kajian yang dilakukan.

1.2  Latar belakang kajian

Pengetahuan tradisional merupakan pengetahuan sesuatu etnik/suku kaum yang
berdasarkan kepada cara hidup yang menyeluruh dengan menggunakan sumber alam
semulajadi (Kamal, 2012). Pengetahuan tradisional melibatkan kepercayaan,
perubatan, makanan, hiburan dan lain-lain kegunaan. la disampaikan secara lisan
sejak turun-temurun dan pengetahuan tradisional sesuatu etnik/suku kaum berbeza
dengan yang lain. Antara sumber alam semulajadi yang digunakan oleh manusia
ialah serangga. Amalan menggunakan serangga dalam kehidupan harian ini termasuk
dalam etnoentomologi. Etnoentomologi ditakrifkan sebagai kajian mengenai
hubungan serangga dengan suatu etnik yang memfokus kepada penggunaannya
(Chung, Momin & Agung, 2003). Perkataan etno bermaksud etnik manakala
entomologi didefinisikan sebagai kajian terhadap serangga. Merujuk kepada Banks
(1996), pentakrifan etnik ialah sekumpulan manusia yang mempunyai warisan,
bahasa, budaya dan tradisi yang sama. Dalam kajian ini, penyelidik menggunakan
istilah etnik untuk merujuk kepada masyarakat bumiputera di Sabah seperti etnik
Lundayeh. Manakala istilah suku kaum merujuk kepada masyarakat Orang Asli di
Malaysia seperti suku kaum Jakun. Etnoentomologi melibatkan penggunaan
serangga sebagai makanan, ubatan dan kegunaan lain seperti umpan dan permainan
dan kepercayaan. Berdasarkan kajian yang dijalankan oleh Ramos-Elorduy (1988)

dan Menzel & D’ Aluisio (1998) menunjukkan bahawa etnoentomologi masih



diamalkan terutamanya di kawasan pedalaman dan kawasan bandar di beberapa
tempat di dunia ini.

Penggunaan serangga dalam kehidupan harian telah lama diamalkan oleh
masyarakat. Serangga sebagai makanan umpamanya bukanlah merupakan suatu
amalan yang baru kerana menurut kajian yang dijalankan oleh Bodenheimer (1951),
serangga memainkan peranan penting dalam sejarah nutrisi manusia di Afrika, Asia
dan Amerika Latin. Namun ia merupakan sesuatu yang asing terutamanya di zaman
moden ini. Menurut DeFoliart (1992), serangga mempunyai nilai protein yang tinggi
terutamanya selepas ia dikeringkan seperti yang boleh didapati di pasaran. Serangga
juga merupakan sumber pembekal tenaga kerana kandungan lemak yang tinggi bagi
sesetengah serangga, contohnya larva dari spesies Rhynchophorus atau lebih dikenali
sebagai ulat sagu (DeFoliart, 1989). Selain itu, serangga juga kaya dengan sumber
vitamin dan mineral (DeFoliart, 1992). Terdapat juga beberapa kajian oleh
penyelidik lain tentang analisis kandungan nutrien dalam serangga seperti Quin
(1959) di Afrika Selatan, Oliveira et al. (1976) di Angola, Malaisse & Parent (1980)
di Zaire, Gope & Prasad (1983) di India, Sungpuang & Puwastien (1983) di
Thailand, Conconi et al. (1984) dan Ramos-Elorduy & Pino (1989, 1990) di Mexico.
Amalan memakan serangga ini dikenali sebagai entomofagi (DeFoliart, 1995).

Selain sebagai makanan, kegunaan utama serangga adalah dalam perubatan.
Sejak zaman dahulu lagi serangga dan juga hasil serangga seperti madu lebah sering
digunakan dalam perubatan sama ada secara langsung atau tidak langsung. Contoh
lain, larva lalat (Lucilia sericata) sering digunakan untuk tujuan terapeutik sejak
beribu tahun dahulu oleh pengamal perubatan di Asia, Amerika Selatan dan
Australia. Amalan yang dikenali sebagai terapi larva ini digunakan untuk
menyembuhkan luka dengan cara membiarkan larva memakan tisu mati pada luka
terinfeksi pesakit (contohnya gangren) yang disebabkan oleh bakteria (Whitaker,
Twine & Whitaker, 2007; Zimmer, 1993).

Malaysia merupakan sebuah negara yang kaya dengan kepelbagaian biologi
hutan. Terdapat pelbagai hidupan di dalamnya termasuk tumbuhan, haiwan
(termasuk serangga), mikrob dan kulat serta manusia. Hubungan antara manusia
terutamanya pada zaman dahulu dengan hutan adalah sangat rapat, mengisi
keperluan harian dan sebagai sumber pendapatan (Fisher, Srimongkontip & Veer,
1997). Situasi di Malaysia dan mungkin juga di negara-negara lain, kajian yang

melibatkan penggunaan tumbuhan jauh lebih banyak dilakukan jika dibandingkan



dengan penggunaan haiwan, apatah lagi serangga (Ranjit Singh & Padmalatha,
2004). Ini menjadikan maklumat tentang penggunaan serangga sangat kurang
berbanding penggunaan tumbuhan. Oleh hal yang demikian, salah satu sebab kajian
ini dilakukan adalah untuk mendokumentasikan segala maklumat berkenaan
penggunaan serangga dalam kalangan kaum Melayu dan Orang Asli di Semenanjung
Malaysia.

Selain usaha mendokumentasikan maklumat penggunaan serangga, aspek
kimia serangga turut dikaji untuk menghasilkan kompilasi maklumat etnoentomologi
di Malaysia. Ini berkaitan dengan usaha mengenal pasti kandungan dan sifat kimia
yang terdapat di dalam serangga yang lazim digunakan sebagai sumber makanan,
ubatan dan penjagaan kesihatan. Dengan adanya maklumat kimia yang terdapat
dalam serangga yang pernah dikaji dalam dunia ini, tentunya potensi serangga
sebagai suatu mahkluk yang bernilai dan berguna kepada manusia akan terserlah.
Kenyataan ini mudah-mudahan akan mengangkat penghayatan dan penghargaan
manusia terhadap serangga sehingga usaha memuliharanya akan menjadi lebih
realistik, nyata dan lestari.

Pendokumentasian pengetahuan tradisional adalah penting kerana seperti
yang kita sedia maklum, maklumat yang diperolehi daripada nenek moyang yang
terdahulu tidak pernah disimpan atau didokumentasikan secara bertulis dengan
sistematik. Maklumat yang diperolehi juga kebiasaannya adalah melalui
penyampaian secara lisan dari generasi ke generasi (Haruyama, 2003). Ini boleh
menyebabkan berlakunya keciciran maklumat semasa penyampaian dan secara tidak
langsung menyebabkan maklumat tersebut semakin terhakis. Hal yang demikian
pernah dikaji dan berlaku dalam penyebaran pengetahuan tradisional tentang
tumbuhan di kalangan suku Dusun di Kimanis, Sabah (Haruyama & Maryati, 2004).

Apabila pengetahuan tradisional sesuatu etnik/suku kaum tertentu hilang ini
kemudiannya boleh menyebabkan hilangnya identiti etnik dan suku kaum tersebut.
Jika berlaku hal yang demikian tentu sekali negara kita Malaysia yang terkenal
dengan komposisi etnik dan suku kaum yang pelbagai akan kehilangan ciri
multietnik yang istimewa itu, yang menjadi kebanggaan negara (Haruyama &
Maryati, 2004).

Selain itu, dengan hilangnya pengetahuan tradisional mengenai penggunaan
sesuatu sumber, akan menyebabkan penghayatan dan kepekaan terhadap kepentingan

sumber tersebut berkurangan. Ini akan menimbulkan perasaan tidak peduli pada



sumber dan akhirnya tidak sedar akan kehilangan sumber tersebut. Tentu sekali
perkara seperti ini akan menjejaskan usaha pemuliharaan biodiversiti yang menjadi
agenda utama negara-negara masa Kini.

Dengan arus permodenan yang cepat berlangsung dan adanya transformasi
dalam cara hidup etnik dan suku kaum yang pelbagai di Malaysia untuk mengikuti
arus perdana, penghijrahan etnik dan suku kaum dari kawasan pedalaman ke bandar
atau usaha membandarkan pedalaman akan turut pesat berlaku. Sekiranya
pengetahuan tradisional tidak didokumenkan secepat mungkin ia akan hilang
bersama arus pembangunan ini (Haruyama & Maryati, 2004).

Sehingga kini di Malaysia hanya Chung et al. (2001, 2002, 2003, 2004,
2005a, 2005b, 2007 & 2010) dari Jabatan Perhutanan Sabah sahaja yang melakukan
kajian tentang etnoentomologi. Beliau telah menyenaraikan sebanyak 60 spesies
serangga digunakan sebagai makanan oleh pelbagai etnik di Malaysia khususnya di
Sabah, manakala di Borneo lebih dari 80 spesies (Chung, 2010).

Segala maklumat yang diperoleh daripada kajian-kajian tersebut adalah amat
berharga dan berguna kepada masyarakat, sama ada pada hari ini mahupun akan
datang. Diharap hasil kajian ini pula dapat menyumbang melengkapkan maklumat
untuk negara kita tentang kepentingan serangga dalam kehidupan masyarakatnya.
Potensi keupayaan serangga sebagai sumber makanan, ubatan dan/atau dalam
penjagaan kesihatan diharapkan akan menambahkan komitmen penyelidik Malaysia

untuk mengkajinya dengan lebih lanjut.

1.3  Permasalahan kajian

Kurang pendokumentasian maklumat etnoentomologi di Malaysia dan tiada bukti
saintifik mengenai tuntutan tersebut. Oleh itu kajian perlu dilakukan untuk
memelihara pengetahuan tradisional daripada terhakis serta menyerlahkan potensi
serangga tersebut.

1.4  Objektif kajian

Matlamat utama kajian ini adalah untuk mengumpulkan dan mendokumentasikan

semaksimum mungkin maklumat tentang penggunaan serangga dalam kalangan

